 Авыл урамында патруль.
 Россия Эчке эшләр министрлыгының Әлки районы буенча бүлекчәсе начальнигы Ришат Насыйбуллин әйтүенчә, полиция хезмәткәрләре   районның барлык авылларында көчәйтелгән тәртиптә патрульлек итә. Алар кешеләрне туктатып, урамга ни сәбәпле чыгулары белән  кызыксыналар, кисәтү ясыйлар, үзизоляция режимын төгәл үтәү зарурлыгын искәртәләр.
–Үзизоляция режимы вакытында эшкә йөрүчеләрнең бу хактагы белешмәләре булырга тиеш. Кешеләр шулай ук даруханәгә, азык-төлек һәм башка иң кирәкле товарлар алу өчен кибеткә барырга мөмкин. Бик зарур булган кайбер очракларда махсус смс-рөхсәт алып урамга чыгарга була. Нигезле сәбәпләрсез урамда йөрүчеләргә полиция хезмәткәрләре беренче очракта кисәтү ясыйлар, тагын кабатланса, кырыс чаралар күрелергә дә мөмкин,–ди Ришат Насыйбуллин. Районның баш тәртип сакчысы белдергәнчә, патрульлек итү алга таба, шулай ук ял көннәрендә дә дәвам итәчәк. Кичләрен контроль тагын да көчле була. Бу вакытта яшьләрнең сәбәпсез урамда йөрмәве хәерле.
Исегезгә төшерәбез, Президент Рөстәм Миңнеханов 6 апрельдә имзалаган указ нигезендә, үзизоляцияне бозучыларга РФ Административ хокук бозулар турындагы кодексның  20.6.1 маддәсе буенча чара күрелергә мөмкин. Гражданнар өчен бу кисәтү, яисә 1 меңнән 30 мең сумга кадәр административ штраф салу дигән сүз.

